
Annotatsia. Ushbu maqolada davlat ulushi mavjud aksiyadorlik jamiyatlarida 

korporativ boshqaruvni xalqaro standartlar va ilg‘or amaliyot asosida 

takomillashtirish boʻyicha xorijiy tajribalari o‘rganilgan. 

Аннотация. В статье рассмотрен зарубежный опыт совершенствования 

корпоративного управления на государственных предприятиях на основе 

международных стандартов и передовых практик. 

Jahonda globallashuv jarayonlarining kuchayib borishi sharoitida strategik 

ahamiyatga ega kommunal, transport, energetika va boshqa sohalarda faoliyat 

koʻrsatuvchi, davlat ulushi mavjud aksiyadorlik jamiyatlari faoliyatining aholi 

kundalik hayoti va iqtisodiyotning rivojlanishidagi oʻrni jadal oʻsib bormoqda. 

Jahon banki maʼlumotlariga koʻra, “davlat ulushi mavjud korxonalar COVID-19 

pandemiyasidan oldin muhim rol oʻynagan va pandemiyadan keyingi davrda ham 

shunday boʻladi”1. Davlat ulushi mavjud korxonalar soʻnggi 20 yil ichida eng yirik 

va eng tez rivojlanayotgan transmilliy kompaniyalardan boʻldi. Xalqaro valyuta 

                                                
1 Building SOE Crisis Management And Resilience Emerging Practices and Lessons Learned during the COVID-19 

Crisis, 2022, World Bank Group, Page 3 

jamgʻarmasi tadqiqoti shuni koʻrsatdiki, “soʻnggi 10 yil ichida dunyoning eng yirik 

korporatsiyalari orasida davlat ulushi mavjud korxonalarning ahamiyati ikki baravar 

oshgan: ularning aktivlari 45 trln. AQSh dollari miqdorida jami global yalpi ichki 

mahsulotning 50 foizini tashkil etdi”2. Bu esa jahon miqyosida davlat ulushi mavjud 

aksiyadorlik jamiyatlarida korporativ boshqaruvni takomillashtirish masalalarining 

dolzarbligi oshib borayotganini ko‘rsatadi. 

Jahonda korporativ boshqaruv va uni joriy etishdagi muammolar va ularni 

takomillashtirish borasida koʻplab ilmiy tadqiqotlar olib borilmoqda. Korxonalar 

faoliyatining ochiqligi va shaffofligini oshirish, ularning hisobotlarini xalqaro 

standartlar asosida tuzish va uning toʻgʻriligi taʼminlash, ekologik, ijtimoiy 

va korporativ boshqaruv (ESG) tamoyillarini joriy etish, boshqaruv organlari 

faoliyatini samarali yoʻlga qoʻyish va korporativ boshqaruv samaradorligini 

baholash bu borada amalga oshirilayotgan ilmiy tadqiqotlarning ustuvor 

yoʻnalishlaridan hisoblanadi. 

Oʻzbekistonda soʻnggi yillarda davlat ulushi mavjud aksiyadorlik jamiyatlarida 

korporativ boshqaruv tamoyillarini joriy etish, ularning ochiqligi va shaffofligini 

taʼminlash, boshqaruv va nazorat organlari javobgarligini oshirish, korxonalarni 

isloh qilish va samaradorligini oshirish boʻyicha bir qator davlat dasturlari qabul 

qilinib, amaliy harakatlar amalga oshirilmoqda. Jumladan, Oʻzbekiston 

Respublikasi Vazirlar Mahkamasining 2021-yil 29-martdagi 166-son qarori bilan 

tasdiqlangan «2021-2025-yillarda davlat ishtirokidagi korxonalarni boshqarish va 

isloh qilish Strategiyasi» ga muvofiq davlat ulushi mavjud boʻlgan xoʻjalik 

jamiyatlari va davlat unitar korxonalarini boshqarish va isloh qilishning ustuvor 

yoʻnalishlari belgilangan. Bundan tashqari, Oʻzbekiston Respublikasi 

                                                
2 https://www.imf.org/en/Blogs/Articles/2020/05/07/blog-state-owned-enterprises-in-the-time-of-covid-19 

Prezidentining 2023-yil 11-sentabrdagi PQ–300-son qaroriga muvofiq ustav 

kapitalida davlat ulushi ustun mavqega ega korxonalarning tegishli boshqaruv 

organlarida ekologik, ijtimoiy va korporativ boshqaruv (ESG) tamoyillarini joriy 

etish koʻzda tutilgan. Biroq, davlat ishtirokidagi korxonalarida transformatsiya 

jarayonlarini oʻtkazmasdan va ularni isloh qilmasdan turib, korxonalarda korporativ 

boshqaruvni takomillashtirish qiyin kechishi mumkin. Shuning uchun davlat 

ishtirokidagi korxonalarda korporativ boshqaruv tamoyillarini takomillashtirish 

bugungi kundagi muhim vazifa hisoblanadi. 

Davlat ulushi mavjud aksiyadorlik jamiyatlarida korporativ boshqaruvni 

takomillashtirishda xorij tajribasi, jumladan yangi mexanizmlar va amaliy jihatlar 

juda muhim hisoblanadi. 

Davlat ulushi mavjud aksiyadorlik jamiyatlari uchun asosiy xalqaro 

hujjatlardan biri bu Iqtisodiy hamkorlik va taraqqiyot tashkilotining Davlat 

ishtirokidagi korxonalar uchun korporativ boshqaruv boʻyicha rahbarlik tamoyillari3 

(keyingi oʻrinlarda – Rahbarlik tamoyillari) hisoblanadi. 

Rahbarlik tamoyillari «davlat ishtirokidagi korxonalarning samarali, shaffof 

va masʼuliyat bilan ishlashini taʼminlash boʻyicha hukumatlarga tavsiyalarni oʻz 

ichiga oladi. Ular passiv mulkchilik va davlatning haddan tashqari aralashuvi 

tuzoqlariga yoʻl qoʻymaslik uchun davlatlar oʻzlarining davlat mulki funksiyalarini 

qanday amalga oshirishlari kerakligi boʻyicha xalqaro miqyosda qabul qilingan 

standartni taqdim etadi»4. Mazkur hujjat birinchi marta 2005 yilda ishlab chiqilib, 

amaliyotda joriy etish holatidan kelib chiqib 2015 yilda yangilangan. 

                                                
3 OECD (2016), OECD Guidelines on Corporate Governance of State-Owned Enterprises, 2015 Edition: (Russian 

version) OECD Publishing, Paris. 
4 OECD (2016), OECD Guidelines on Corporate Governance of State-Owned Enterprises, 2015 Edition: (Russian 

version) OECD Publishing, Paris. Page 3 

Tadqiqot ishi doirasida Iqtisodiy va hamkorlik tashkilotining ayrim rahbarlik 

tamoyillari va ularning xorijiy mamlakatlarda joriy etilishi koʻrib chiqiladi. 

Davlat ishtirokidagi korxonalarni davlatda saqlash mezonlari belgilanishini 

koʻplab mamlakatlar amaliyotida uchratish mumkin. 

Mazkur mezonlarning ishlab chiqilishi va amaliyotga joriy etilishi 

iqtisodiyotdagi davlat ishtirokini asoslangan darajagacha qisqartirishga xizmat 

qiladi. 

Oʻrganilgan xorijiy tajriba shuni koʻrsatdiki, davlat ulushi mavjud 

aksiyadorlik jamiyatlarining YAIMdagi ulushi alohida mamlakatlarga yuqori boʻlsa, 

ayrimlarida pastdir (1 jadvalga qarang.)  

Davlat mulki siyosatini tasdiqlash va uni amaliyotga joriy etish boʻyicha 

nisbatan yaxshi tajriba sifatida Finlyandiya, Norvegiya, Shvetsiya va Yangi 

Zelandiyani keltirish mumkin. Masalan, Norvegiyaning Davlat mulki siyosatida 

«Statcraft» (gidroyelektrik) va «Staskog» (oʻrmon xoʻjaligi) davlat mulki boʻlib, 

ular resurslardan umumiy xalq manfaatlari uchun foydalanishni taʼminlaydi. Davlat 

Staskog va Stasraftni toʻliq davlat kompaniyalari sifatida saqlab qolmoqchi. Shuning 

uchun bu korxonalarni qisman xususiylashtirish haqida gap boʻlishi mumkin 

emas»5ligi belgilangan. 

 

1-jadval  

                                                
5 Политика государственной собственности Норвегии, утвержденная Министерством торговли и 

промышленности, 2008г., стр. – 8. 

Ayrim mamlakatlarda davlat ulushi mavjud aksiyadorlik jamiyatlarining 

YAIMdagi ulushi, foizda6

 
Finlyandiya Davlat mulki siyosatida7 davlat ixtiyorida davlat mulkini saqlash 

mezonlari sifatida tabiiy monopoliya yoki maxsus ahamiyatdagi korxonalar, davlat 

monopoliyasi, moliyaviy manfaatlar mavjud korxonalar, strategik manfaatlar 

mavjud korxonalar hamda yangi vositalarni joriy etish maqsadida tashkil etiladigan 

korxonalar davlat egaligida qolishi belgilangan. 

Umuman olganda, davlatning mulkka nisbatan egalik qilish asoslarini belgilash 

va uni jamoatchilikka oshkor qilib borish yaxshi amaliyot hisoblanadi, yaʼni davlat 

birinchi navbatda oʻzining egaligida qoladigan korxonalarni aniqlaydi va ularda 

korporativ boshqaruvni takomillashtirish boʻyicha choralar koʻradi. 

Davlat ulushi mavjud aksiyadorlik jamiyatlariga nisbatan egalik qilish asoslari 

belgilanishi natijasida davlat ixtiyorida faqat strategik muhim korxonalar qoldiriladi. 

                                                
6 Muallif tomonidan ishlab chiqildi 
7 Политика государственной собственности Финляндии, 2016г. Стр. – 4. 

t/r Mamlakat Ko‘rsatkich, % t/r Mamlakat Ko‘rsatkich, %

1 Xitoy 75 15 Latviya 30

2 Turkmaniston 75 16 Sloveniya 30

3 O‘zbekiston 55 17 Turkiya 30

4 Belarus 48,5 18 Albaniya 25

5 Tojikiston 45 19 Armeniya 25

6 Bosniya va Gersegovina 40 20 Ozarbayjon 25

7 Serbiya 40 21 Bolgariya 25

8 Ukraina 40 22 Gruziya 25

9 Qozog‘iston 35 23 Qirg‘iziston 25

10 Moldova 35 24 Litva 25

11 Chernogoriya 35 25 Mongoliya 25

12 Rossiya 35 26 Polsha 25

13 Xorvatiya 30 27 Estoniya 20

14 Makedoniya 30 28 Vengriya 20

Keyingi amalga oshiriladigan asosiy yoʻnalish bu davlat egaligida qoladigan 

korxonalarga nisbatan tijorat va notijorat maqsadlarni belgilash hisoblanadi. 

Masalan, Oʻzbekiston sharoitida uzoq qishloq joylariga pochta xizmatini yoʻlga 

qoʻyish yoki internet tarmogʻiga ulash imkoniyatini yaratish bu davlat 

kompaniyalari orqali amalga oshiriladigan notijorat maqsaddir.  

Oʻzbekiston uchun davlat ixtiyorida korxonalarni qoldirish asoslarini 

normativ-huquqiy hujjatlar asosida belgilash, keyinchalik har bir korxonaga 

nisbatan tijorat va notijorat maqsadlarni belgilash muhim ahamiyat kasb etadi. 

Xalqaro tajribalar, xususan Rossiya, Qozogʻiston, Polsha, Xitoy va Turkiyadagi 

davlat ulushi mavjud korxonalar tizimlashtirilgan. 

Elektroenergetika, infratuzilma va bank sohasida solishtirilayotgan 

mamlakatlarning barchasida davlat ulushi mavjud korxona va tashkilotlar mavjud. 

Jumladan, Oʻzbekistonda «Milliy elektr tarmoqlari», «Hududiy elektr tarmoqlar», 

«Issiqlik elektr stansiyalari», «Oʻzbekgidroenergo» korxonalarida 100 foiz davlat 

ulushi mavjud boʻlsa, Rossiyada «RusGidro» (60,49%), «FSK Yedinoy 

energeticheskoy sistemы» (81%), «Rosseti» (88%), «Energeticheskiye sistemi 

Vostoka» (84%), Polshada ENERGA - 51,52%, ENEA - 51,50%,, Turkiyada 

Elektrik Üretim A.Ş – 100%, TEİAŞ – 100%, TETAS – 100% davlat ishtirokidagi 

aksiyadorlik jamiyatlari faoliyat koʻrsatmoqda. 

Amaliyotda bir qator holatlarda mazkur mexanizm oʻzining ijobiy natijasini 

bergan. Jumladan, Hyustonda (AQSh) sodir boʻlgan kuchli toʻfon sababli, Kapkeyk 

oshxonasining isteʼmolchilariga xizmat koʻrsatadigan bino-inshootlari butkul 

vayron boʻlgan. Biroq, oldindan tayyorlangan KFD rejasiga asosan, oshxona egasi 

oʻz isteʼmolchilari bilan ijtimoiy tarmoqda doimiy aloqada boʻlib turgan. 

Isteʼmolchilarga oshxona tez orada qayta ochilishini va oshxonaning yangi manzili 

qayerda boʻlishini xabar bergan holda, oʻz isteʼmolchilarini saqlab qolgan 

va oshxona tezlik bilan savdoni qayta tiklagan. 

Yana bir misol, 2017 yilda AQShning asosiy elektr taʼminotchi 

korxonalaridan biri «Georgia Power»ning transformatorlaridan birida yongʻin kelib 

chiqqan va elektr taʼminotida uzilish yuzaga kelgan. Shundan keyin, «Georgia 

Power» bir texnologik kompaniya bilan barcha transformatorlarini muntazam 

ravishda testdan oʻtkazishga shartnoma imzolagan va oʻshandan beri bunday hodisa 

qayta sodir boʻlmagan. 

Bundan tashqari, Gaille Media reklama agentligi 2017 yildagi toʻfonda asosiy 

vositalaridan ayrilgan, biroq barcha maʼlumotlarning zaxira nusxasi yaratilganligi 

sababli xodimlar onlayn tarzda ishlashda davom etgan. 

Umuman olganda, oʻrganilgan xorijiy tajribadagi korporativ boshqaruvning 

ilgʻor amaliyoti Oʻzbekistonda faoliyat koʻrsatayotgan davlat ulushi mavjud 

aksiyadorlik jamiyatlari faoliyati samaradorligini oshirishga xizmat qiladi. 

